
Om denne boka

Keith Moore er Europas største kokainlangar. Politiet har lenge prøvd å få han i fengsel. No er fire CHERUB-agentar sette på saka. Kan dei infiltrere Keith Moores organisasjon, når politiet ikkje har klart det?

James Adams må begynne i det små med å levere stoff til småhaiane og bli kjend med den farlege underverda deira. Han veit at han må gjere eit eksepsjonelt stunt om han skal vinne tillit hos kokainkongen sjølv.

Kokainkongen er bok 2 i den populære CHERUB-serien.

 

Les også:

Rekrutten, Flukta, Drapet, Heilag galskap, Mennesket og dyret, Slått ut, Gjengkrigen, Søvngjengaren og Generalen.

Omsett av Øystein Rosse


Robert Muchamore

KOKAINKONGEN

Frå engelsk ved Øystein Rosse

KVA ER CHERUB?

CHERUB er ein del av den britiske etterretningstenesta. Agentane er mellom ti og sytten år gamle, og alle er foreldrelause eller barn som familien ikkje vil ha noko med å gjere. Dei blir rekrutterte frå barneheimar og bur og får opplæring i CHERUB-leiren, eit bortgøymt og hemmeleg område på den engelske landsbygda.

KVA NYTTE HAR EIN AV BARN?

Barn er til stor nytte. Ingen er klar over at barn utfører hemmelege oppdrag, og det betyr at dei slepp unna med allslags ting som vaksne ikkje slepp unna med.

KVEN ER DEI?

Det bur cirka tre hundre barn på CHERUB. JAMES ADAMS er den tolv år gamle helten vår. Han er i det store og heile ein bra gut, men han har for vane å kome i vanskar. Og så har vi veslesystera hans, LAUREN. KERRY CHANG er karatemeister og fødd i Hongkong. GABRIELLE O’BRIEN er besteveninna til Kerry. BRUCE NORRIS, ein annan karatemeister, liker å sjå på seg sjølv som ein tøffing, men søv framleis med ein blå teddybjørn under haka. KYLE BLUEMAN er ein meir erfaren CHERUB-agent. Han er to år eldre enn James, men likevel ein god kamerat.

OG T-SKJORTENE?

CHERUB har ei rangordning som blir gjord synleg ved hjelp av T-skjorter i ulike fargar. ORANSJE er for gjester. RAUD er for barn som bur på CHERUB, men er for unge til å kvalifisere seg til agentar. BLÅ er for barn som gjennomgår CHERUBs tøffe 100 dagars grunnopplæring. Ei GRÅ T-skjorte betyr at du er kvalifisert for oppdrag. MARINEBLÅ er ei påskjønning for framifrå utføring av eit oppdrag. Viss du gjer det bra, avsluttar du CHERUB-karrieren med å gå med ei SVART Tskjorte, den største utmerkinga for ein framifrå prestasjon. Når du når aldersgrensa og avsluttar karrieren, får du den KVITE T-skjorta, som også personalet går med.


1 VARME

Milliardar av insekt summa rundt i solnedgangen. James og Bruce hadde gitt opp å vifte dei vekk. Gutane hadde jogga ti kilometer langs ein slyngjande grusveg. Det var oppoverbakke, og vegen gjekk mot ein villa der to åtteåringar blei haldne som gissel.

«Eg må kvile litt,» pesa James og bøygde seg fram og kvilte handflatene mot knea. «Eg er heilt pumpa.»

Viss James hadde vride opp T-skjorta si, kunne han ha fylt eit krus med sveitte.

«Eg er eit år yngre enn deg,» sa Bruce utolmodig. «Det er du som burde drive meg fram. Det er den magen som seinkar deg.»

James såg ned på seg sjølv. «No må du gi deg. Eg er ikkje akkurat tjukk.»

«Ikkje akkurat tynn heller. Du kjem til å bli slakta på neste legeundersøking. Dei kjem til å setje deg på slankekur og tvinge deg til å springe av deg alt det der.»

James retta seg opp og drakk litt vatn frå feltflaska si.

«Det er ikkje min feil, Bruce. Det er genetisk. Du skulle ha sett kor diger mor mi var før ho døydde.»

Bruce lo. «Det var tre Toffee Crisp- og eit Snickerspapir i søppelbøtta vår i går kveld. Det har ingenting med genetikk å gjere, men at du er ein godtegris.»

«Alle kan jo ikkje vere ein vandrande pinne slik som du,» sa James surt. «Er du klar?»

«Det er kanskje like greitt at vi sjekkar kartet no som vi har stoppa,» sa Bruce. «Og ser kor langt det er til villaen.»

James tok eit kart opp av sekken sin. Bruce hadde ein GPS festa til shortsen. Det ørvesle apparatet viste nøyaktig posisjon same kvar ein var på planeten, heilt ned til eit par meter. Bruce overførte koordinatane til kartet og brukte fingeren til å vise den slyngjande grusvegen til villaen.

«På tide å ta terrenget fatt,» sa Bruce. «Det er under ein halv kilometer igjen.»

«Det er skikkeleg bratt og mykje lause steinar her,» sa James. «Det kjem til å bli eit mareritt.»

«Vel,» sa Bruce, «viss ikkje du har tenkt å gå rett bort til døra, ringje på og seie Unnskyld meg, men kan vi få tilbake gislane?, så trur eg det er best vi stikk inn i buskane.»

Bruce hadde eit poeng. James gav opp å prøve å brette kartet ordentleg saman og stappa det i sekken. Bruce gjekk først inn i krattskogen. Dei knusktørre plantene knasa under joggeskoa hans. Det hadde ikkje regna på øya på to månader. Det hadde vore skogbrannar i aust. Når det var klarvêr, kunne ein sjå røykskyene.

Den fuktige huda til James var snart dekt av eit lag med sand og støv. Han greip tak i planter og brukte dei til å dra seg opp den bratte skråninga. Dei måtte vere forsiktige: Nokre planter hadde tornar, andre sleppte berre taket i den tørre marka så fort du drog i dei, så du blei ståande med ein rotklump i handa mens du desperat prøvde å få tak i noko kraftigare å halde i før du tumla bakover.

Då dei kom til ståltrådgjerdet rundt villaen, rygga dei eit par meter og la seg ned på marka for å samle tankane. Bruce stønte eit eller anna om handa si.

«Kva er det du sutrar for?» spurde James.

Bruce viste James handflata. Sjølv i det svake lyset kunne James sjå blodet som rann sakte nedover armen til Bruce.

«Korleis skjedde det?»

Bruce drog på skuldrene. «Det skjedde ein stad på veg opp bakken. Eg merka det ikkje før vi stoppa.»

«Det er best eg reinsar det for deg.»

James helte litt vatn frå feltflaska si og vaska vekk det meste av blodet. Han tok førstehjelpssakene opp av sekken, tende ei lita lommelykt og heldt ho mellom tennene så han skulle sjå kva han gjorde, mens han hadde begge hendene frie. Ein torn stakk ut frå huda mellom to av fingrane til Bruce.

«Det ser ikkje pent ut,» sa James. «Gjer det vondt?»

«Kva for slags idiotisk spørsmål er det?» glefsa Bruce. «Sjølvsagt gjer det vondt.»

«Er det meininga at eg skal dra han ut?» spurde James.

«Ja,» sa Bruce trøytt. «Høyrer du aldri etter i timane? Fjern alltid fliser viss det ikkje blør kraftig eller du har mistanke om at det er stukke hòl på ein vene eller arterie. Så skal du ha på sårmiddel og rein kompress eller plaster.»

«Du høyrest ut som om du har svelgt læreboka,» sa James.

«Eg var på det same førstehjelpskurset som du, James. Det var berre det at eg ikkje brukte alle tre dagane til å leggje an på Susan Kaplan.»

«Synd ho hadde kjærast.»

«Susan har ingen kjærast,» sa Bruce. «Ho prøvde berre å bli kvitt deg.»

«Å,» sa James knust. «Eg trudde ho likte meg.»

Bruce svarte ikkje. Han beit i ein av selane på ryggsekken sin. Han ville ikkje at nokon i villaen skulle høyre det viss smerta fekk han til å skrike.

James fann fram pinsetten. «Er du klar?»

Bruce nikka.

Tornen gleid lett ut. Bruce stønte då blodet igjen begynte å sildre nedover handa hans. James tørka det opp, gneid på sårsalve og la ein bandasje stramt mellom fingrane til Bruce.

«Ferdig,» sa James. «Er du i form til å fortsetje?»

«Vi kan ikkje snu når vi har kome så langt.»

«Kvil deg litt,» sa James. «Så snik eg meg bort til gjerdet og sjekkar sikkerheita.»

«Sjå opp for kamera,» sa Bruce. «Vi er nok venta.»

Då James slo av lykta, hadde han ikkje anna lys enn månelyset. Han ålte seg på magen bort til gjerdet. Villaen såg imponerande ut: to etasjar, garasje til fire bilar og eit nyreforma basseng på framsida. Vasspreiaren gjekk jamt og trutt, og vasspruten blei opplyst av lysa ved inngangen. Det var verken kamera eller høgteknologisk sikkerheitsutstyr å sjå, berre den gule sireneboksen til ein billig tjuverialarm, som ville vere slått av når nokon var i huset. James snudde seg mot Bruce att.

«Kom hit. Det ser ikkje så gale ut.»

James fann fram avbitartonga si og klipte over lekkjer i gjerdet til det var eit stort nok hòl til at dei kunne presse seg gjennom. Han følgde etter Bruce over plenen. Dei krabba fort mot huset. James kjende noko klaske mot det eine beinet.

«Å … nei,» sa James. Han høyrdest opprørt ut. «Herregud.»

Bruce hysja på han. «Ver stille, då. Kva er i vegen?»

«Eg drog nettopp kneet gjennom ein diger haug med hundelort.»

Bruce kunne ikkje la vere å smile. James såg ut som om han skulle til å spy.

«Det var ikkje bra,» sa Bruce.

«Det kan du trygt seie. Eg har fått det på skoen før, men dette er rett på huda.»

«Du veit kva ein diger haug med hundelort betyr?»

«Ja,» sa James. «Det betyr at eg er dritsur.»

«Det betyr også at det er ein diger hund her ein stad.»

Den tanken fekk James til å skjerpe seg og begynne å krype att. Dei stoppa då dei kom til husveggen, like ved nokre glasdører. Bruce sette seg inntil veggen og kikka inn gjennom dørene. Lyset i rommet stod på. Det var skinnsofaer og eit biljardbord der inne. Dei prøvde å opne glasskyvedørene, men alle var låste. Nøkkelhòla var på innsida, så det var ingenting dei kunne bruke dirkane sine på.

VOFF.

Gutane snudde seg brått. Ein diger rottweiler stod fem meter unna. Beistet hadde musklar som bula under den skinande, svarte pelsen, og det hang sikletrådar frå munnen.

«Flink bisk,» sa Bruce og prøvde å vere roleg.

Den knurrande hunden kom nærmare. Dei svarte auga stirte dei i senk.

«Å, så flink ein bisk,» sa Bruce.

«Eg trur ikkje han kjem til å rulle rundt og la deg kile han på magen, Bruce.»

«Og kva er din plan, då?»

«Å ikkje vise at vi er redde,» sa James med skjelvande stemme. «Vi stirer han i senk. Han er sikkert like redd for oss som vi er for han.»

«Jøss då,» sa Bruce. «Det er lett å sjå. Stakkaren er jo heilt skjelven.»

James begynte å krype bakover. Hunden gav frå seg fleire buldrande bjeff. Det skrangla i ein slangehaldar av metall då James rygga inn i han. Han tenkte litt på haldaren før han bøygde seg og vikla av nokre meter av gummislangen. Hunden var berre nokre få steg unna.

«Spring bort og prøv å opne ei dør, Bruce,» gispa James. «Eg skal prøve å halde han på avstand med denne slangen.»

James håpte nesten at hunden skulle setje etter Bruce, men han heldt blikket festa på James og kom stadig nærmare, til han kunne kjenne den dampande pusten mot beina.

«Fin bisk,» sa James.

Rottweileren stilte seg på bakbeina og prøvde å slå ned James. James kvervla rundt, og potane skleid med ein kvinande lyd nedover glasdøra. James gjorde eit utfall med slangen. Munnstykket dundra inn i brystkassa til hunden. Beistet gav frå seg eit høgt hyl og rygga litt. James smelte slangen mot flisene på terrassen i håp om at lyden skulle skremme hunden vekk, men det verka som om denne piskinga berre gjorde han endå villare.

James følte det som om innvolane skulle falle ut. Han såg for seg kor lett det digre dyret ville kunne rive han opp. Ein gong hadde James nesten drukna. Han hadde trudd at ingenting kunne vere meir skremmande. Men dette tok kaka.

James høyrde eit klikk i glasdøra bak seg, og ho gleid opp.

«Vil De vere så venleg å stige inn, sir?» spurde Bruce.

James kasta frå seg slangen og bykste inn gjennom opninga. Bruce smelte igjen døra før rottweileren rakk å reagere.

«Kvifor tok det så lang tid?» sa James og prøvde å få hendene til å slutte å skjelve. «Kvar er alle saman?»

«Ingen å sjå,» sa Bruce. «Og det er verkeleg sprøtt. Dei må jo vere døve viss dei ikkje høyrer bjeffinga til den galne hunden.»

James greip ei av gardinene og brukte ho til å tørke hundelorten av beinet sitt.

«Fy søren, så ekkelt,» sa Bruce. «Du fekk det iallfall ikkje på kleda.»

«Har du sjekka alle romma?»

Bruce rista på hovudet. «Eg tenkte eg ville forsikre meg om at du ikkje blei eten først, sjølv om det skulle bety at vi blei tekne.»

«Rett og rimeleg,» sa James.

Dei jobba seg gjennom førsteetasjen. Sneik seg bort til kvar dør og sjekka romma. Det verka som om det budde folk i huset. Det var sigarettsneipar i oskebegera og skitne krus og koppar. I garasjen stod ein Mercedes. Bruce putta nøklane i lomma.

«Der har vi fluktbilen vår,» sa han.

Det var ikkje teikn til liv i første etasje, og derfor var det temmeleg sannsynleg at trappa var ei slags felle. Dei gjekk forsiktig opp, og venta at nokon kunne kome brasande ut på trappeavsatsen når som helst og rette eit våpen mot dei.

Det var tre soverom og eit bad i andre etasje. Dei to gislane var i det største soverommet. Åtteåringane Jake og Laura var bundne til ein sengestolpe og knebla. Dei hadde på seg skitne T-skjorter og shorts.

James og Bruce drog jaktknivane sine frå beltet og skar barna laus. Det var ikkje tid til å helse.

«Laura,» brølte James. «Når såg du skurkane sist? Har du noka aning om kvar dei kan vere?»

Laura var raud i ansiktet og verka sløv.

«Eg veit ikkje,» sa ho med eit skuldertrekk. «Men eg må så frykteleg tisse.»

Laura og Jake visste ingenting om noko som helst. Bruce og James hadde venta at dei måtte kjempe for å få tak i dei. Dette var altfor lett.

«Vi tar dykk med til bilen,» sa James.

Laura begynte å halte mot doen. Ho hadde ein bandasje kring oklet.

«Vi har ikkje tid til dogåing,» stønte James. «Dei har våpen, og det har ikkje vi.»

«Det er like før eg tissar på meg,» sa Laura og låste seg inne på badet.

James var rasande. «Då får du jaggu vere kjapp.» «Eg må òg,» sa Jake.

Bruce rista på hovudet. «Du får ikkje gå nokon stad. Du kan pisse i eit hjørne av garasjen mens eg startar bilen.»

James leidde Jake ned i første etasje. Han venta eit halvt minutt før han banka på baderomsdøra.

«Kom igjen, Laura. Kvifor i helvete bruker du så lang tid?»

«Eg vaskar hendene,» sa Laura. «Eg fann ikkje såpe.»

James trudde nesten ikkje sine eigne øyre.

«Nei, no må du gi deg!» ropte han mens han dundra knyttneven i den låste døra. «Vi må kome oss vekk herfrå, no!»

Omsider kom Laura haltande ut frå badet. James slengde henne over skuldra og spurta ned i første etasje til garasjen. Bruce sat ved rattet i bilen. Laura sette seg ved sida av Jake i baksetet.

«Han er kaputt,» ropte Bruce, gjekk ut av bilen og sparka til han i framskjermen. «Nøkkelen går inn, men er umogeleg å vri rundt. Bensintanken er full. Eg veit ikkje kva som er i vegen med han.»

«Nokon har tukla med han,» skreik James tilbake. «Eg kan vedde kva som helst på at dette er ei felle.»

Bruce såg flau ut då det begynte å gå opp for han òg.

«Du har rett. La oss kome oss vekk herfrå.»

James lente seg inn i Mercedesen.

«Beklagar,» sa han til Jake og Laura. «Det ser ut som om vi berre må stikke fort som faen.»

Men det var for seint. James høyrde lyden, men då han snudde seg, såg han rett inn i ein geværmunning. Bruce sette i eit skrik idet James kjende to salver smelle inn i brystet. Smerta slo lufta ut av lungene hans. Han tumla bakover og såg knallraude strimer renne nedover T-skjorta.


2 SVIE

Den neste paintballen blei fyrt av på kloss hald og sende James bakover og ned på betonggolvet. Kerry heldt geværet retta mot han mens ho nærma seg. James hadde hendene i vêret.

«Eg gir meg.»

«Kva sa du?» sa Kerry og sende ein fjerde paintball inn i låret til James.

Det kom ikkje til å gi han nokon varig skade, men sidan dei var fyrte av på kloss hald, hadde paintballane sendt han i bakken med eit brak.

«Ver så snill, Kerry, ikkje ein gong til,» gispa James. «Det gjer skikkeleg vondt.»

«Kva sa du?» sa Kerry. «Høyrer ikkje kva du seier.»

Ho stod skrevs over James med munningen på paintballgeværet retta mot han. På den andre sida av bilen skreik Bruce då Gabrielle skaut han eit par gonger til.

Kerry fyrte av eit skot i magen på James frå under ein meter, så han knakk saman.

«Har det klikka heilt for deg, eller?» hylte James. «Du kan treffe meg i auget og gjere meg blind. Det er meininga at du skal slutte å skyte så fort eg gir meg.»

«Gav du deg?» flirte Kerry. «Då må eg ha høyrt feil. Eg trudde du sa: Ver så snill å skyte meg ein gong til.»

Jentene la geværa på biltaket.

«Gjett om vi slo dykk, då!» skreik Gabrielle med den sterke jamaicanske aksenten sin. «Slo dykk langt ned i støvlane!»

James strevde med å setje seg opp, mens han heldt hendene på magen. Det var frykteleg vondt, men å tape for jentene på ei tåpeleg øving gjorde mykje vondare.

Den elektriske garasjedøra begynte å rulle opp. Ein diger mann stod i silhuett mot månelyset. Det var Norman Large, hovudinstruktøren på CHERUB. Han hadde rottweileren i band ved sida av seg.

«Bra jobba, damer,» ropte Large. «De brukte verkeleg dei pene små hovuda dykkar denne gongen.»

Kerry og Gabrielle smilte. Large gjekk mot James til dei digre støvlane nesten rørte ved beinet hans. James la handa over ansiktet for å beskytte nasen mot den illeluktande anden til den knurrande hunden.

«Det udyret der kjem vel ikkje til å bite meg?» spurde han.

Large lo. «Heldigvis for deg og Bruce er Thatcher opplært til å halde folk nede og ikkje bite. Bror hennar, Saddam, sjå, det er noko heilt anna. Han er opplært til å bruke tennene. Vi måtte ha gått og plukka kjøtstykke frå plenen viss det var Saddam de hadde støytt på. Dessverre har leiaren forbode meg å bruke han … Uansett, kom deg på føtene, James. Og Gabrielle, hjelp den andre vesle idioten å reise seg.»

Bruce halta rundt bilen mens han brukte panseret som støtte. Den gule målinga frå geværet til Gabrielle rann nedover beina hans. Begge gutane stod med ryggen mot bilen. Large skreik rett opp i ansiktet på dei:

«Fortel meg alt de gjorde feil.»

«Eg … er ikkje heilt sikker,» sa James med eit skuldertrekk.

Bruce såg ned i golvet.

«La oss begynne med begynninga,» brølte Large. «Kvifor brukte de så lang tid på å kome dykk til villaen?»

«Vi jogga heile vegen,» sa James.

«Jogga?» skreik Large. «Viss eg blir halden som gissel og har eit gevær retta mot meg, ventar eg i det minste at redningsmennene mine vil vere greie og springe for å redde meg.»

«Det er glovarmt ute,» sa James.

«Eg kunne ha sprunge,» sa Bruce, «men James var heilt pumpa etter ti minutt.»

James sende Bruce eit olmt blikk. Det var meininga at laga skulle halde saman, ikkje sladre på kvarandre ved første høve.

«Så du klarer ikkje ein liten tikilometer, James?» sa Large med eit ekkelt glis. «Det verkar som om du har tillate deg å kome ut av form ved å feriere her ute i solskinet.»

«Eg er i god form, eg,» sa James. «Det er berre varmen.»

«Iallfall tok det dykk så lang tid å kome dykk hit at det var mørkt då de kom til villaen, og det gjorde det mykje vanskelegare å få eit overblikk. Ikkje for det at det betyr så veldig mykje, for de inspiserte ikkje staden særleg nøye uansett.»

«Eg tok ein god titt gjennom gjerdet,» protesterte James.

Large smelte knyttneven i biltaket.

«Så det er å skaffe seg overblikk, kva? Kva har de to eigentleg lært?»

«At før vi går inn på fiendtleg eigedom, skal vi alltid skaffe oss eit grundig overblikk og undersøkje bygningen frå alle kantar,» sa Bruce mekanisk. «Om mogeleg klatre opp i eit tre eller kome oss høgare opp i terrenget og få eit overblikk over bygningen og omgivnadene ovanfrå.»

«Viss de hugsar kva som står i handboka, Bruce, kvifor kom de då til at det var nok å ta ein titt gjennom gjerdet?»

Bruce og James såg flaue ut. Kerry og Gabrielle koste seg over å sjå gutane vri seg.

«Viss de hadde undersøkt staden skikkeleg, så ville de kanskje ha sett hundehuset. Kanskje de då kunne ha lagt ein skikkeleg strategi både for å gå inn og for å trekkje dykk ut, i staden for å snike dykk bort til huset og håpe på det beste. Og då de først hadde fått tak i gislane, bestemte de dykk for å bruke bilen til å rømme. Slo det dykk ikkje at bilen var den mest opplagde måten å rømme på og nesten heilt sikkert ei felle? Eller var de blenda av tanken på å ta dykk ein tur og svi av litt gummi?»

«Det slo oss nok at det var litt opplagt,» sa James.

«Men kvifor prøvde de å rømme på den måten då?» skreik Large.

«Eg meiner … Men … Eg skjønte det ikkje før like før eg blei skoten.»

«Eg trur dette må vere det verste eg nokon gong har sett på ei øving,» brølte Large. «De to har gitt blaffen i absolutt all opplæringa de har fått. Viss dette hadde vore eit ekte oppdrag, ville de ha blitt drepne ti gonger. De får begge dårlegaste karakter på prøva, og du, James, skal få eit skikkeleg treningsprogram. Du skal springe ti kilometer kvar dag, og sidan du er så bekymra for varmen, skal eg la deg starte når det er kjølig og fint. Kva synest du om klokka fem om morgonen?»

James visste betre enn å protestere. Det blei det berre armhevingar av. Large tok eit steg tilbake og drog pusten djupt nokre gonger. Hovudet hans såg ut som ein rips etter all skrikinga.

«Kva for karakter får eg og Gabrielle?» spurde Kerry med den mest smiskande stemma si.

«Det blir nok nest beste, ein B, tenkjer eg,» sa Large. «De gjorde ein glimrande jobb, men eg kan ikkje gi dykk A når de hadde så ynkeleg motstand.»

Gabrielle og Kerry smilte til kvarandre. James hadde lyst til å dunke dei teite, sjølvtilfredse hovuda deira saman.

«Ja, då er det vel på tide å dra tilbake til vandrarheimen,» sa Large. «Kan eg få bilnøkkelen, Bruce?»

Bruce slengde han bort til han.

«Du kjem ikkje langt med den,» sa Gabrielle. «Den er til huset. Eg sette han på Mercedes-nøkkelringen så det skulle sjå ut som bilnøkkelen. Det er denne du treng.»

Large tok imot den ordentlege bilnøkkelen og sleppte Thatcher-hunden inn i framsetet. Gabrielle og Kerry pressa seg saman i baksetet ved sida av dei to åtteåringane.

«Å nei!» flirte Large då den digre kroppen hans sokk ned i førarsetet. «Det er visst ikkje plass til James og Bruce. Det ser ut som dei må finne vegen heim på eiga hand.»

«Men vi køyrde jo kjempelangt før dei sette oss av,» gispa James. «Eg aner ikkje korleis vi skal kome oss tilbake herfrå.»

«Så forferdeleg trist,» sa Large spydig. «Men det er berre å vandre, så kjem de nok til vandrarheimen til slutt. Og viss de klarer det til midnatt, skal eg setje karakteren dykkar opp frå F til D, og de treng ikkje gjere øvinga om att.»

Large vreid om tenningsnøkkelen, og bilen begynte å trille framover. Thatcher stakk hovudet ut av vindauget og bjeffa mens bilen knasa bortover grusen i oppkøyrselen. James og Bruce såg motlause på kvarandre.

«Eg trur ikkje det er så vanskeleg,» sa Bruce. «Det er tre timar til midnatt, og det er nedoverbakke heile vegen.»

James såg heilt fortvilt ut. «Beina mine kjennest ut som tømmerstokkar.»

«Ja, eg har iallfall tenkt å begynne å gå. Du kan gjere dette ein gong til om du vil, men det vil ikkje eg.»

«Det eg ikkje fattar,» sa James, «er at alle bad meg om å skjerpe meg, men eg høyrde ikkje på dei.»

OPS/images/logo1.jpg
Samlaget







OPS/images/cover.jpg
. :
Robert Muchamore
KUKAIN‘(O!GEN

4 enskjeiatlet verkeleg var sant.

uSlagkraftig, s| ande; fargefikt, du kjem til
ﬂ;ﬂl‘uwﬂs '








OPS/images/logo.jpg
6‘-&
CHIEERUB
Ny





